
MINTAQADA TARIXIY VA MADANIY TURIZMNI 
RIVOJLANTIRISH IMKONIYATLARINI 
KENGAYTIRISHDA DAVLAT HAMDA XUSUSIY 
SHERIKCHILIK TIZIMIDAN FOYDALANISH

Xusanov Chari Kadirovich
Toshkent davlat sharqshunoslik universiteti 
Turizm kafedrasi mudiri i.f.n., dotsent

Annotatsiya. Ushbu maqolada mintaqalarda tarixiy-madaniy turizmni rivojlantirish jarayonida davlat-xususiy sherikchilik 
mexanizmlarining o‘rni va samaradorligi tahlil qilinadi. Tadqiqotda davlat-xususiy sherikchilik qo‘llanilishi orqali 
infratuzilmani modernizatsiya qilish, tarixiy ob’ektlarni qayta tiklash, turistik xizmatlar sifatini oshirish hamda mahalliy 
iqtisodiy faollikni rag‘batlantirish imkoniyatlari yoritiladi. Shuningdek, mavjud muammolar, institutsional to‘siqlar hamda 
DXShning turizm sohasidagi barqaror rivojlanishga ta’siri ilmiy asosda baholanadi. Olingan natijalar hududiy turizm 
siyosatini takomillashtirish, investitsiya jarayonlarini faollashtirish va turizm industriyasida samarali hamkorlik modelini 
shakllantirishda amaliy ahamiyatga ega.

Kalit soʻzlar: davlat-xususiy sherikchilik, tarixiy-madaniy turizm, barqaror rivojlanish, investitsiya hamkorligi, turizm 
siyosati, madaniy merosni saqlash.
Abstract. This study examines the role and effectiveness of public–private partnership mechanisms in the development 
of historical and cultural tourism in the regions. The research highlights how public–private partnership implementation 
contributes to infrastructure modernization, restoration of historical sites, improvement of tourism service quality, and 
stimulation of local economic activity. In addition, the study evaluates the existing challenges, institutional barriers, and 
the impact of public–private partnership on the sustainable development of the tourism sector. The findings provide 
practical implications for improving regional tourism policy, enhancing investment attractiveness, and establishing an 
efficient cooperation model within the tourism industry.

Key words: Public–private partnership, historical and cultural tourism, sustainable development, investment cooperation, 
tourism policy, cultural heritage preservation.
Аннотация. В данной статье анализируется роль и эффективность механизмов государственно-частного 
партнерства в развитии историко-культурного туризма в регионах. В исследовании раскрываются возможности 
применения государственно-частного партнерства для модернизации инфраструктуры, реставрации исторических 
объектов, повышения качества туристических услуг и активизации местной экономической деятельности. Кроме 
того, оцениваются существующие проблемы, институциональные барьеры и влияние государственно-частного 
партнерства на устойчивое развитие туристической отрасли. Полученные результаты имеют практическое значение 
для совершенствования региональной туристической политики, повышения инвестиционной привлекательности 
и формирования эффективной модели сотрудничества в сфере туризма.

Ключевые слова: государственно-частное партнёрство, историко-культурный туризм, устойчивое развитие, 
инвестиционное сотрудничество, туристическая политика, сохранение культурного наследия.

K I R I S H
Mintaqalarda tarixiy-madaniy turizmni rivojlantirish bugungi kunda barqaror iqtisodiy o‘sish, madaniy 

merosni asrash va mahalliy hamjamiyatlar farovonligini ta’minlashning muhim omillaridan biri sifatida e’tirof 
etilmoqda. Turizmning ushbu yo‘nalishi nafaqat hududning madaniy identitetini targ‘ib qiladi, balki yangi ish 
o‘rinlarini yaratish, infratuzilmani modernizatsiya qilish va investitsiya oqimini ko‘paytirishga xizmat qiladi. Biroq 
tarixiy ob’ektlarni saqlash, restavratsiya qilish va ulardan samarali foydalanish ko‘p hollarda katta hajmdagi 
moliyaviy resurslar hamda aniq boshqaruv mexanizmlarini talab etadi.

Davlat-xususiy sheriklik (DXSh) mexanizmlari turli maqsadlarga ega manfaatdor tomonlarni birlashtiradi 
va mavjud ko‘nikmalar, resurslar hamda bozor samaradorligidan kompleks foydalanish imkonini yaratadi. 
Bu yondashuv turizmni boshqarish sifatini oshirish, mintaqaning jozibadorligini kuchaytirish, tashabbuslarni 
qo‘llab-quvvatlash hamda raqobatbardosh turizm bozorini shakllantirishga xizmat qiladi. Shu bois DXSh turizm 
sohasida barqaror va samarali boshqaruv tizimini yaratishda hal qiluvchi o‘rin tutadi.

O‘zbekiston Respublikasi Prezidentining “Turizm, madaniy meros va sport sohalarida davlat boshqaruvini 
takomillashtirishga doir tashkiliy chora-tadbirlar to‘g‘risida” 2022-yil 18-fevraldagi PF-75-son Farmoni hamda 
“Turizm va madaniy meros vazirligi faoliyatini tashkil etish to‘g‘risida” 2022-yil 18-fevraldagi PQ-135-son 
Qarorida mazkur sohada davlat boshqaruvini isloh qilish bo‘yicha muhim vazifalar belgilab berilgan. Qarorlar 
doirasida Turizm va madaniy meros vazirligining maqomi, asosiy funksiyalari, markaziy apparat va hududiy 
bo‘linmalarining vazifalari, ularning huquqlari hamda javobgarliklari aniq belgilandi. Shuningdek, vazirlik 
huzuridagi budjetdan tashqari Turizmni qo‘llab-quvvatlash jamg‘armasi faoliyati, mablag‘larni shakllantirish 
manbalari, ularni boshqarish tartibi va maqsadli foydalanish mexanizmlari belgilab qo‘yildi.

O‘zbekiston hududida turistik (mehmonxona) yig‘imni undirish tartibi ham tasdiqlanib, unda yig‘im 
miqdorining tabaqalashtirilgan stavkalari, to‘lovchilar toifasi va yig‘imlarni shakllantirish mexanizmlari belgilandi. 
Bu esa turizm infratuzilmasini moliyalashtirishni barqarorlashtirishga xizmat qilmoqda.

So‘nggi yillarda DXSh mexanizmlaridan foydalanish turizm sanoatida innovatsion boshqaruv yondashuvi 
sifatida keng ommalashmoqda. DXSh modeli davlat sektorining strategik boshqaruv tajribasi bilan xususiy 
sektorning moliyaviy, tashkiliy va texnologik salohiyatini uyg‘unlashtirish orqali turizm infratuzilmasini 
rivojlantirishda katta imkoniyatlar yaratadi. Ayniqsa, tarixiy-madaniy meros obyektlarini qayta tiklash, ularda 
zamonaviy turistik xizmatlar yaratish va ularni iqtisodiy jihatdan barqaror boshqarish jarayonida ushbu mexanizm 
samarali vosita hisoblanadi.

Shu bilan birga, mintaqalarda DXShni amaliyotga tatbiq etish jarayonida bir qator muammolar – institutsional 
to‘siqlar, normativ-huquqiy cheklovlar, investitsion xavflar va boshqaruvdagi nomutanosibliklar – uchrab turadi. 
Bu esa davlat va xususiy sektor o‘rtasidagi sheriklikni yanada takomillashtirish, boshqaruv tizimini qayta ko‘rib 
chiqish va amalga oshirilayotgan loyihalarning samaradorligini oshirish zaruratini yuzaga keltiradi.

M A V Z U G A  O I D  A D A B I Y O T L A R  S H A R H I
Ushbu maqolada nazariy-uslubiy asos sifatida O‘zbekiston Respublikasining tegishli qonunlari, O‘zbekiston 

Respublikasi Prezidentining farmon va qarorlari, Vazirlar Mahkamasining qarorlari, shuningdek turizm, 
madaniy meros va davlat-xususiy sheriklikka oid me’yoriy-huquqiy hujjatlar tahlil qilindi. Shuningdek, aholining 
turmush sifati va darajasi, turizmni rivojlantirish, davlat-xususiy sheriklik tizimini takomillashtirish masalalariga 
bag‘ishlangan mahalliy va xorijiy olimlarning ilmiy ishlari nazariy manba sifatida foydalanildi.

Davlat idoralari va xususiy biznes o‘rtasidagi munosabatlarni tashkil etish, turizm iqtisodiyoti, shuningdek, 
davlat-xususiy sheriklik sohasidagi institutsional muammolar H. K. Yung, Malakhova, T. N., Kolotyrin, K. P. 
va Yakunin, V. A kabi xorijiy tadqiqotchilarning ishlarida keng yoritilgan [1, 2]. Turizm boshqaruvi va DXSh 
mexanizmlarining rivojlanishi bo‘yicha Druker J., Stanworth C. va Miraftab   F. kabi mutaxassislarning ilmiy 
qarashlari muhim ahamiyatga ega [3, 4].

MDH mamlakatlari olimlari – Aleksandrova I., Gubernatorov A., va boshqalar – turizm sanoatida davlat-
xususiy sheriklikdan samarali foydalanishning nazariy va amaliy jihatlarini chuqur o‘rganganlar [5]. Shuningdek, 
Bondarenko M. S., va Jiapeng, Y. kabi tadqiqotchilar DXShning turli sohalardagi tashkiliy-iqtisodiy mexanizmlarini 
tahlil qilganlar [6].

Milliy xususiyatlarni hisobga olgan holda o‘zbek olimlaridan N. Yusupov va DXShni shakllantirish 
va rivojlantirishning nazariy hamda uslubiy masalalarini tadqiq etgan [7]. Jumaniyozov tomonidan DXSh 
mexanizmlaridan uy-joy qurilishi sohasida, ayniqsa korporativ boshqaruvni takomillashtirishda foydalanish 
bo‘yicha ilmiy izlanishlar olib borilgan [8].

Turizm sohasida davlat-xususiy sheriklik munosabatlarini shakllantirish, ushbu mexanizmning nazariy 
va amaliy jihatlarini o‘rganish bo‘yicha O‘zbekiston tadqiqotchilari – Turayev, Z. N., Eshmuratov X. E. – 
tomonidan hududlarda turizmni rivojlantirish imkoniyatlari, samaradorlikni oshirish va turizm infratuzilmasini 
takomillashtirishda DXSh mexanizmlaridan foydalanish bo‘yicha sezilarli ilmiy tadqiqotlar olib borilgan [9].

T A D Q I Q O T  M E T O D O L O G I YA S I
Mazkur tadqiqotning asosiy yo‘nalishi O‘zbekiston Respublikasi hamda xalqaro tajribada turizm sohasini 

rivojlantirishda davlat va xususiy sektor o‘rtasidagi hamkorlik mexanizmlarining ahamiyati va samaradorligini 
o‘rganishga qaratilgan. Tadqiqotning obyekti sifatida turizm tizimida davlat va biznes subyektlari o‘rtasida 
shakllanadigan hamkorlik modellari hamda ularning rivojlanishiga xizmat qiluvchi mexanizmlar tanlab olindi. 

Tadqiqot predmeti esa turizm infratuzilmasini modernizatsiya qilish, xizmatlar sifati va transport-logistika tizimini 
takomillashtirish jarayonida DXSh mexanizmlarining ta’sirini tahlil qilishdan iborat. Tadqiqotning bosh maqsadi 
turizmni rivojlantirishda davlat va xususiy sektor o‘rtasidagi hamkorlikning amaliy natijalarini baholash, mavjud 
tizimdagi muammolarni aniqlash hamda ushbu yo‘nalishni yanada takomillashtirishga doir amaliy takliflar ishlab 
chiqishni nazarda tutadi. Ushbu maqsadni ro‘yobga chiqarish uchun bir qator vazifalar belgilandi. Jumladan, 
O‘zbekistonda turizm sohasi va davlat-xususiy sheriklik tizimining hozirgi holatini o‘rganish, Saudiya Arabistoni, 
Turkiya va boshqa ilg‘or davlatlar tajribasini tahlil qilish, infratuzilma va turistik xizmatlar sifatiga ta’sir ko‘rsatuvchi 
omillarni aniqlash, shuningdek, samarali DXSh modelining konseptual asoslarini ishlab chiqish kabi vazifalar 
amalga oshirildi.

T A H L I L  V A  N A T I J A L A R
Tadqiqotimiz davomida tahlillar shuni ko‘rsatdiki, davlat-xususiy sheriklik doirasida davlat xususiy sektorni 

ijtimoiy ahamiyatga ega loyihalarni amalga oshirishda ishtirok etishga jalb qiladi. Bunda xususiy sektor davlat 
tomonidan belgilangan standartlar va parametrlar asosida obyektlarni qurish, moliyalashtirish va boshqarish 
majburiyatini oladi. Shu bilan birga, xususiy sektor erishilgan natijalarga bog‘liq holda davlatdan to‘lovlarni 
oladi. Davlat va xususiy sheriklik mexanizmi davlat va mahalliy hukumatlarga xususiy sektorning boshqaruv 
ko‘nikmalari va tajribasidan foydalanib, loyihalarni moliyalashtirishdagi cheklovlarni yengish, ba’zi risklarni 
xususiy sektor bilan bo‘lishish, ijtimoiy xizmatlar sifatini oshirish hamda davlat infratuzilmasini boshqarish 
samaradorligini kuchaytirish imkonini beradi. Davlat-xususiy sheriklik davlat va xususiy tuzilmalar, shu jumladan 
turli shakl va faoliyat sohalaridagi tashkilotlar, shuningdek, turizm sohasida innovatsion tashabbuslarni amalga 
oshirishga intilayotgan subyektlar o‘rtasida manfaatlar muvozanatini ta’minlashga qaratilgan boshqaruv 
mexanizmlaridan biridir.

Davlat-va xususiy sheriklik loyihalarida davlat mulkchilikning qonuniyligini, soliq va boshqa imtiyozlar, 
kafolatlar, shuningdek ma’lum miqdorda moliyaviy resurslar olish imkoniyatini ta’minlaydi. Davlat yetakchi 
subyekt va asosiy tartibga soluvchi sifatida zarurat tug‘ilganda ishlab chiqarish, sog‘liqni saqlash, fan, madaniyat 
sohalarini qayta taqsimlash huquqiga ega va bu ko‘p hollarda nafaqat ijtimoiy xizmatlarni yaxshilashga, ijtimoiy-
iqtisodiy iqlimni yaxshilashga, balki sarmoyani ham oshirishga, mamlakat reytingi va hamkor loyihalarga ijobiy 
ta’sir ko‘rsatishga xizmat qiladi. Bugungi kunda iqtisodiyot va davlat boshqaruvi sohasidagi davlat va xususiy 
sherikchilikning asosiy shakllari mavjud (1-rasmga qarang).

1-rasm: Davlat hamda xususiy sherikchilikning asosiy shakllari

Shartnomada ko‘rsatilmagan, ammo natijadan manfaatdor bo‘lgan uchinchi ishtirokchi aholi yoki jamiyatdir, 
shuning uchun ham davlat hamda xususiy sherikchilikning ba’zan davlat-davlat sherikligi atamasi bilan 
almashtiriladi. Binobarin, DXSh tashkilotchilarining asosiy vazifasi milliy strategik manfaatlarni hisobga olgan 
holda jamiyat, davlat va xususiy biznes manfaatlari mutanosibligini ta’minlashdan iborat.

Iqtisodiyotlari rivojlanayotgan mamlakatlarda turizmning rivojlanishi ko‘plab omillar ta’sirida shakllangan, 
ular orasida agentliklar va davlat sektorlari davlat-xususiy sheriklik hukumatni birlashtirgani uchun muhim rol 
o‘ynaydi. Agentliklar va davlat sektorlari butun turizm qiymat zanjiri vakillari bilan ijtimoiy-iqtisodiy rivojlanish, 
barqarorlik, yangi ish o‘rinlari yaratish va xalqaro miqyosda ko‘maklashish maqsadlari orqali turizmda 
raqobatbardoshlikni yuzaga keltirishga harakat qiladi. Davlat-xususiy sherikligi har xil turdagi manfaatdor 
tomonlarni jalb qiladi, rasmiy yoki norasmiy ixtiyoriy hamkorlikdagi maqsadlar, ko‘nikmalar va resurslar 
mintaqaviy yo‘nalishning jozibadorligi va unumdorligini oshirish uchun hukumat, bozor samaradorligi va turizmni 
umumiy boshqarish uchun xizmat qiladi.

Xitoy turizmida davlat-xususiy sheriklik faoliyati butun davlat-xususiy sheriklik sanoatining o‘sishi bilan 
birga keladi. Moliya vazirligining “Milliy davlat-xususiy sheriklik integratsiyalashgan axborot platformasi loyihasi 
kutubxonasi”, Hukumat va ijtimoiy kapital hamkorlik markazi veb-sayti shular jumlasidandir. Davlat-xususiy 
sherikligining turizm sohasidagi loyihalar soni 720 taga yetdi, bu kutubxonaning umumiy davlat-xususiy 

sheriklikdagi ulushi 6,1 %ni tashkil etdi. Moliya instituti dotsenti va Xitoy Ijtimoiy fanlar akademiyasining dotsenti 
Vey Syaning fikriga ko‘ra, davlat-xususiy sheriklik sarmoyasi turizmga qaratilgan. Orollar, ekoturizm, o‘rmon 
bog‘lari, qadimiy shaharlar, suv-botqoq bog‘lari va sanoat parklari kabi obyektlarda turizmda davlat-xususiy 
sheriklik harakatlari ijtimoiy kapital uchun jozibador hisoblanadi. 2015-yildan buyon bir qator sayyohlik shaharlari 
tashkil etilgan. Mahalliy hukumat va ijtimoiy kapital sanoati ishtiyoq va umidlarga to‘la turizm sanoatiga davlat-
xususiy sheriklik orqali kirish uchun harakatlar qilgan. Dunyoda etnik-madaniy turizmni kompleks rivojlantirish 
bo‘yicha davlat-xususiy sheriklik loyihasi ishlab chiqilgan, 18,5 milliard yuan miqdoridagi investitsiya kvotasi 
bilan Xunan provinsiyasida muvaffaqiyatli amalga oshirilgan. Bundan tashqari, Ichki Mo‘g‘ulistonning Chifeng 
shahrida 9 ta qurilish davlat-xususiy sheriklik asosida amalga oshirilgan. Jami sarmoya 5 milliard yuanni tashkil 
etgan.

Biroq Pekindagi davlat-xususiy sheriklik loyihalari soni unchalik ko‘p emas. Muhim ta’minot islohoti 
mazmuni sifatida davlat-xususiy sheriklik rejimi Pekin hokimiyati tomonidan yuqori baholangan. Pekin davlat-
xususiy sheriklik rivojlanishi quyidagi xususiyatlarga ega:

Davlat-xususiy sheriklik loyihalari soni unchalik ko‘p emas, lekin investitsiyalar eng yuqori o‘rinda turadi. 
Davlat-xususiy sheriklik loyihalari sonini hisobga olsak, Pekinda 55 ta tasdiqlangan davlat-xususiy sheriklik 
loyihasi mavjud. Butun mamlakat bo‘ylab 9285 ta davlat-xususiy sheriklik loyihalari orasida 0,6 %dan kamrog‘ini 
tashkil etadi. Raqam unchalik katta emas, Xitoyning 332 shahrida 41-o‘rinni egallagan, lekin investitsiya 
summasidan jami sarmoya 190,593 milliard yuanni tashkil etadi, bu umumiy hajmning 1,80 %ni tashkil etadi 
va 4-o‘rinni egallaydi. Pekinning davlat-xususiy sheriklik loyihalarida loyiha soni ko‘p bo‘lmasa-da, loyiha 
investitsiyalari nisbatan katta va umumiy ko‘lami sezilarli.

Bir nechta sanoat tarmoqlarida jamlangan va shahar qurilishi loyihalari nisbatan yuqori nisbatda.
Pekindagi barcha davlat-xususiy sheriklik loyihalari orasida faqat 2 tasi to‘g‘ridan-to‘g‘ri madaniy-turistik 

ahamiyatga ega. Har ikkala loyiha ham qishloqda.

1-jadval. Pekindagi madaniy turizmga oid davlat-xususiy sheriklik loyihalari1

Nomi Mintaqa Kapital miqdori Tafsilotlar

Miaofeng Chuangyi
madaniy turizm xizmati
obyektlar qurilishi
loyihasi

Mentougou
tuman (qishloq) 25,83 million RMB

Pekin Wanhua Chuanggu turizm va dam olish 
maqsadida hamkorlik. Rejalashtirilgan jami yer 
maydoni 0,36 gektar, rejalashtirilgan umumiy 
qurilish maydoni 1005 kvadrat metr. Asosiy 
tarkib: qabul qilish xizmatlari, madaniy va dam 
olish tajribasi, madaniy turizm va boshqalar.

Shensi bog‘i
qurilishi
loyihasi

Mentougou
tuman (qishloq) 80 million RMB

Gudao Lanting madaniyati va san’ati qishloq 
korxonalari hamkorlik loyihasi. Rejalashtirilgan 
jami yer maydoni 0,83 gektar. Asosiy qurilish 
tarkibi: madaniy ko‘rgazma maydoni, san’at 
galereyasi va qo‘llab-quvvatlovchi obyektlar.

Pekinda madaniy turizm bo‘yicha davlat-xususiy sheriklik loyihalarida duch kelgan qiyinchiliklar sababi, 
madaniy turizm davlat-xususiy sheriklik loyihalari o‘ziga xos xususiyatlarga ega bo‘lishi mumkin — uzluksiz 
ishlash va barqaror qaytish talab etiladi. Bu hukumat va ijtimoiy kapital uchun zarur loyihalarni juda ehtiyotkorlik 
bilan tanlashni taqozo etadi. Davlat-xususiy sheriklik faoliyati davlat va xususiy sektor uchun birgalikda ijara 
modelidir. Hukumat uchun u yakuniy maqsad bo‘lsa-da, ma’lum bir ijtimoiy manfaatga ega bo‘lishi uchun 
loyihaga muhtoj bo‘ladi, xususiy sektorning asosiy maqsadi esa foyda olishdir. Bu oddiygina ijtimoiy farovonlik 
tabiatini ta’minlaydigan loyiha yoki butunlay tijoratlashtirilgan bo‘lsa, davlat-xususiy sherikligi uchun mos emas. 
Ommaviy xarakterga ega bo‘lgan loyihalarga va tijorat faoliyatiga qodir bo‘lganligini aniqlash uchun birinchi 
shart — hukumat va kompaniyaning hamkorlik loyihalari muammosiz davom etishi hisoblanadi.

Bundan tashqari, madaniy turizmda davlat-xususiy sheriklik uzoq muddatli operatsiyalarni talab qiladi. 
Umumiy davlat-xususiy sheriklik bilan solishtirganda, hukumat ko‘proq operatsion va hamkorlik qilishga qodir 
xususiy sheriklarni tanlashi kerak bo‘ladi. Shu bilan birga, madaniy turizmda davlat-xususiy sheriklik loyihasida 
ekspertlar va konsalting agentliklaridan to‘liq foydalanish, turizm o‘rtasidagi sinergiyadan foydalanish zarur. 
Soha mutaxassislari, moliyaviy ekspertlar, yuridik ekspertlar va professional konsalting agentliklari loyihaning 
maqsadga muvofiqligi va ijtimoiy kapitalning operatsion imkoniyatlarini baholash uchun to‘liq jalb qilinishi kerak.

Mintaqalarda tarixiy va madaniy turizmni rivojlantirish jarayoni kompleks yondashuvni talab qiladigan ko‘p 
qirrali tizim bo‘lib, unda davlat hamda xususiy sektorning o‘zaro manfaatli hamkorligi barqaror rivojlanishning 

1	 Xitoy Xalq Respublikasi Moliya vazirligi, Milliy PPP integratsiyalashgan axborot platformasi loyihasi kutubxonasi 6-mavsum choraklik 
hisoboti

muhim omili sifatida namoyon bo‘ladi. Tadqiqot natijalari shuni ko‘rsatadiki, davlat-xususiy sherikchilik modeli 
nafaqat turizm infratuzilmasini modernizatsiya qilish, balki tarixiy meros obyektlarini qayta tiklash, ulardan 
samarali foydalanish, yangi turistik mahsulotlar yaratish hamda mintaqaning umumiy iqtisodiy salohiyatini 
oshirishda ham asosiy mexanizmlardan biri hisoblanadi. Davlat-xususiy sherikchilik tizimini turizmga tatbiq etish 
orqali mintaqalarda mavjud tarixiy yodgorliklar, arxeologik obidalar, madaniy markazlar, zamonaviy muzeylar 
va milliy hunarmandchilik obyektlarini iqtisodiy aylanishga kiritish jarayoni tezlashadi. Bu, bir tomondan, 
obyektlarning saqlanishi, restavratsiyasi va tarixiy qiyofasini tiklashni moliyaviy qo‘llab-quvvatlasa, ikkinchi 
tomondan, turizm xizmatlarining sifatini yaxshilash, xizmat turlarini ko‘paytirish, madaniy-ma’rifiy faoliyatni 
jonlantirish imkonini beradi.

X U L O S A  V A  T A K L I F L A R
O‘rganilgan manbalar shuni tasdiqlaydiki, davlat tomonidan yaratilgan qulay huquqiy muhit, soliq imtiyozlari, 

subsidiyalar, grantlar va maqsadli dasturlar xususiy kapitalning turizm sektoriga kirib kelishiga katta turtki 
beradi. Xususiy sektor esa o‘z navbatida boshqaruvning innovatsion yondashuvlari, zamonaviy investitsion 
mexanizmlar, marketing strategiyalari va raqamli texnologiyalarni joriy etish orqali tarixiy va madaniy turizmning 
jozibadorligini kuchaytiradi. Ayniqsa, raqamlashtirilgan muzeylar, virtual gid xizmatlari, tarixiy obyektlar uchun 
audio-vizual kontentlar yaratish xususiy sektorning faol ishtirokida samarali amalga oshayotgan yo‘nalishlardan 
biridir.

Xalqaro tajribalar ham davlat-xususiy sherikchilik modeli asosida shakllangan turizm klasterlari, tematik 
parklar, restavratsiya qilingan tarixiy majmualar hamda madaniy tadbirlar industriyasining yuqori iqtisodiy natija 
berishini ko‘rsatadi. Ushbu tajribani O‘zbekiston sharoitiga moslashtirish orqali mintaqalarda yangi turizm 
yo‘nalishlarini shakllantirish, mahalliy aholining bandligini oshirish, hududlar brendini yaratish, ichki va tashqi 
turistlar oqimini ko‘paytirish imkoniyatlari kengayadi.

Xulosa qilib aytganda, davlat-xususiy sherikchilik tizimidan foydalanish mintaqalarda tarixiy va madaniy 
turizmni har tomonlama rivojlantirishning eng samarali, iqtisodiy va tashkiliy jihatdan maqbul yo‘nalishlaridan 
biridir. Bu tizim asosida turizm infratuzilmasining kengayishi, investitsion muhitning yaxshilanishi, tarixiy meros 
obyektlarining muhofazasi, turizm mahsulotlari diversifikatsiyasi va mintaqalarning raqobatbardoshligini 
oshirish kabi ko‘plab ijobiy natijalarga erishish mumkin. Kelgusida turizm siyosatini davlat-xususiy sherikchilik 
tamoyillari asosida yanada takomillashtirish, xususiy investorlar uchun qo‘shimcha rag‘batlar yaratish, raqamli 
turizm xizmatlarini rivojlantirish va madaniy meros asosida innovatsion turizm mahsulotlari yaratish mamlakat 
turizm sanoatini barqaror rivojlantirishda muhim omil bo‘lib qoladi.

Tahlillar asosida mintaqalarda tarixiy va madaniy turizmni rivojlantirish uchun davlat-xususiy sherikchilikni 
kengaytirish, xususiy investorlar uchun soliq imtiyozlari va subsidiyalarni kuchaytirish, raqamli turizm xizmatlarini 
joriy etish hamda tarixiy meros obyektlaridan samarali foydalanishni ta’minlaydigan innovatsion mexanizmlarni 
tatbiq etish tavsiya etiladi. Xalqaro tajriba asosida turizm klasterlari va tematik parklarni yaratish, restavratsiya 
loyihalarini xususiy sektor ishtirokida amalga oshirish va hududlar turizm brendini shakllantirish orqali ichki va 
tashqi turistlar oqimini sezilarli oshirish imkoniyati mavjud.

